
ABSTRACT

The writing of Bahr al-Madhi by al-Marbawi which is the definitive work on hadith in the Malay realm had launched
his name to prominence as a scholar who massively contributes to the sciences of hadith, particularly via commentaries
on hadiths quoted in Jami’ al-Tirmidhi. Al-Marbawi in this work, presents a discussion on the solution to the apparent
contradictions that occur among the hadiths which is termed as mukhtalif al-hadith. In spite of the prominence of the
work, it is not devoid of commentaries, predominantly from the point of his mastery of the knowledge in the field of
hadith. Thus, this study aims to examine the methods of al-Marbawi in interacting with mukhtalif al-hadith in Bahr al-
Madhi specifically from the viewpoint of the sequence of the solutions. Therefore, a qualitative study through content
analysis design was conducted for data collection and analysis process. The study finds that the sequence of methods
of mukhtalif al-hadith practised by al-Marbawi is to precede al-nasakh al-sarikh, followed by al-jam’, al-naskh ghayr
al-sarih, al-tarjih and al-tawaqquf. This sequence is found to be in line with the approach of the majority of other hadith
scholars. Additionally, al-Marbawi is found to not only citing the views of scholars on issues relating to al-mukhtalif
al-hadith but he also criticizes the solutions that do not adhere to the sequence of the methodology, erroneous takwil,
and claims of al-nasakh. The findings provide a clearer picture of the authority of al-Marbawi's knowledge in questions
pertaining to mukhtalif al-hadith.

ABSTRAK

Penulisan Bahr al-Mdadht oleh al-Marbawi yang merupakan karya hadith terbesar di alam Melayu telah berupaya
mengangkat namanya sebagai tokoh yang memberikan sumbangan besar dalam bidang hadith melalui usaha
mensyarahkan hadith-hadith yang terdapat dalam Jami‘ al-Tirmidhi. Dalam karya tersebut, al-Marbawi turut
mengemukakan perbincangan mengenai penyelesaian terhadap percanggahan secara zahir yang berlaku antara hadith
yang diistilahkan sebagai mukhtalif al-hadith. Penulisan karya tersebut walau bagaimanapun mendapat komentar dari
sudut penguasaan ilmu beliau dalam bidang hadith. Justeru, kajian ini bertujuan mengkaji manhaj al-Marbawi dalam
berinteraksi dengan mukhtalif al-hadith dalam Bahr al-Madht khususnya dari sudut tertib penyelesaiannya. Oleh itu,
kajian kualitatif melalui reka bentuk analisis kandungan dijalankan bagi proses pengumpulan dan penganalisisan
data. Dapatan kajian menunjukkan urutan tertib manhaj penyelesaian mukhtalif al-hadith yang lazimnya diambil oleh
al-Marbawi ialah mendahulukan al-naskh al-sarih, ditkuti dengan al-jam, al-naskh ghayr al-sarih, al-tarjth dan al-
tawaqquf. Urutan ini didapati selaras dengan pendekatan majoriti ulama hadith yang lain. Selain itu, al-Marbawi
didapati tidak hanya menukilkan pandangan ulama dalam persoalan yang berkaitan dengan mukhtalif al-hadith,



276

Islamiyyat 45(1)

bahkan mengkritik penyelesaian yang tidak mematuhi tertib manhaj, takwilan yang salah dan dakwaan al-naskh.
Dengan ini, penemuan kajian dapat memberikan gambaran yang lebih jelas mengenai kewibawaan ilmu al-Marbawi

dalam persoalan yang berkaitan dengan mukhtalif al-hadith.

Kata kunci: Tertib;, manhaj penyelesaian; mukhtalif al-hadith; al-Marbawi; Bahr al-Madht

PENGENALAN

Al-Marbawi merupakan antara ilmuan Nusantara
yang telah memberi sumbangan besar dalam
dunia pengajian hadith terutamanya melalui
karya-karya hadith yang dihasilkan olehnya
(Mesbahul Hoque et al. 2018). Sumbangan
dalam penghasilan karya-karya berkaitan
agama bukan sahaja merancakkan arena
penulisan ilmiah bahkan telah menyuburkan
perkembangan  bidang  penyelidikan  di
Nusantara (Nur Asyiqin Zohkarnain & Firuz-
Akhtar Lubis 2021). Antara karya hadith yang
mendapat perhatian masyarakat dan pengkaji
ialah Bahr al-Madhi yang merupakan karya
berbentuk terjemahan, ringkasan dan syarah
hadith terhadap Jami® al-Tirmidhi (Fauzi
Deraman et al. 2010). Karya yang sangat
berharga ini menurut Faisal Ahmad Shah (2013)
memerlukan penerokaan yang lebih mendalam
agar khazanah ilmu ini dapat dimanfaatkan
oleh umat Islam. Ini kerana huraian hadith yang
terdapat dalam Bahr al-Madhi sarat dengan
gabungan pelbagai disiplin ilmu merangkumi
akidah, tafsir dan ‘uliim al-Qur’an, ‘ulum al-
hadith, figh dan usil al-figh, sejarah dan bahasa.
Selain itu, al-Marbawi dalam karyanya juga
turut menekankan pentingnya keluar daripada
kepompong taqlid buta agar masyarakat yang
berfikiran kritis dapat dilahirkan (Anwar Ridwan
2007). Hal ini berupaya menyuburkan kembali
citra ulama dahulu yang berani menyuarakan
pandangan dan mengeluarkan ijtihad serta
tidak hanya berpada dengan taqlid atau taksub
terhadap ulama terdahulu sahaja (Mohd Shahrul
Azha Mohd Sharif et al. 2021). Justeru, usaha
al-Marbawi telah diberikan pengiktirafan
apabila dikurniakan dengan beberapa anugerah,
antaranya ljazah Kehormat Doktor Persuratan
Universiti Kebangsaan Malaysia dan Anugerah

Tokoh Maal Hijrah Kebangsaan. Beliau juga
disifatkan sebagai telah berjaya memenuhi
kekosongan karya asli dalam bidang ilmu hadith
di rantau ini (Anwar Ridwan 2007).

Walaupun demikian, kajian berkaitan manhaj al-
Marbawi dalam mukhtalif al-hadith yang merupakan
salah satu cabang penting dalam ‘ulum al-hadith
tidak mendapat perhatian khusus para pengkaji.
Menurut Faisal Ahmad Shah (2007), al-Marbawi
didapati menukilkan pelbagai pandangan ulama
yang menggunakan manhaj al-jam’, al-naskh dan
al-tarjth dalam menyelesaikan percanggahan antara
hadith. Namun, beliau tidak menghuraikan secara
terperinci kaedah yang digunakan oleh al-Marbawi
dalam mengaplikasikan manhaj tersebut, sebaliknya
hanya mengemukakan satu contoh permasalahan
berkaitan mukhtalif al-hadith. Oleh yang demikian,
terdapat kelompongan dalam kajian terdahulu
berkaitan manhaj al-Marbawi dalam mukhtalif al-
hadith yang tidak menyenaraikan manhaj al-tawaqquf
sebagai salah satu manhaj yang diaplikasikan oleh
al-Marbawi.

Selain itu, perbincangan berkaitan tertib manhaj
penyelesaian percanggahan antara hadith berdasarkan
ilmu mukhtalif al-hadith yang diaplikasikan oleh
al-Marbawi dalam karya Bahr al-Madhi turut tidak
dibincangkan dalam kajian terdahulu, sedangkan
perbincangan ini memberi kesan besar terhadap
perbincangan dan keputusan hukum fikah (Al-
Susiwah 1997). Perkara ini juga turut menentukan
kecenderungan seseorang tokoh terhadap disiplin ilmu
mukhtalif al-hadith yang menetapkan tertib manhaj
yang jelas dan kukuh agar tidak berpihak kepada
mana-mana kumpulan atau mazhab (Khayyat 2001).

Berikutan itu, penulisan ini dikemukakan bagi
menganalisis tertib manhaj penyelesaian mukhlatif
al-hadith yang diaplikasikan oleh al-Marbawi dalam
Bahr al-Madhi. Perbincangan ini akan melihat dengan
lebih mendalam aspek keselarasan manhaj beliau
dengan manhaj yang digunakan oleh muhaddithin.
Justeru, kajian ilmiah berhubung perkara ini perlu
dijalankan bagi mendapatkan gambaran yang lebih
jelas.

METODOLOGI

Kajian ini adalah berbentuk kualitatif. Pengumpulan
data penyelidikan kualitatif bagi kajian ini dilaksanakan
melalui metode analisis kandungan yang merujuk
kepada kaedah kajian yang menggunakan interpretasi
subjektif terhadap kandungan data dalam bentuk
teks, antaranya melalui proses mengenal pasti corak
penulisan dan tema. Bagi kajian yang menggunakan
kaedah analisis kandungan, data dianalisis dengan
beberapa cara iaitu antaranya dengan mengubah data
ke dalam bentuk teks, menghasilkan kategori dan
juga membuat kesimpulan (Rozmi Ismail 2015).
Justeru, kajian ini melakukan penelitian terhadap
kitab Bahr al-Madhr li Sharh Mukhtasar Sahih al-
Tirmidht karangan al-Marbawi bagi mendapatkan
data untuk dilakukan analisis. Secara lebih spesifik,
fokus utama penelitian diberikan terhadap data yang
berkaitan dengan manhaj al-Marbawi dalam konteks
ilmu mukhtalif al-hadith dan tertib penyelesaian yang
diaplikasikan olehnya dalam karya tersebut.

Dari sudut pengumpulan sumber pula, penulisan
yang ditulis sendiri oleh al-Marbawi iaitu Bahr al-
Madht merupakan sumber primer bagi kajian ini.
Selain itu, karya-karya utama dalam disiplin ‘u/im
al-hadith dijadikan sebagai rujukan oleh pengkaji
untuk mendapatkan data-data primer berkaitan
dengan mukhtalif al-hadith. Antara karya tersebut
ialah al-Kifayah fi ‘ilm al-riwayah, Mugaddimah
Ibn al-Salah, Irshad Tullab, Nuzhah al-Nazar dan
lain-lain. Di samping itu, beberapa sumber sekunder
yang merangkumi penulisan buku, artikel jurnal dan
juga kajian ilmiah yang tidak diterbitkan (tesis dan
disertasi) yang berkaitan dengan manhaj al-Marbawi
dalam Bahr al-Madhi turut digunakan termasuklah
beberapa karya yang dihasilkan oleh sarjana hadith
kontemporari. Antaranya ialah ‘llm Mukhtalif al-
Hadith: Usilluh wa Qawa ‘iduh, Al-Imam al-Tirmidht
wa al-Muwazanah, Mukhtalif al-Hadith ‘Inda al-
Imam al-Tirmidhi fi Kitabihi al-Jami‘, Qawa ‘id Raf*
al-Ikhtilaf, Mukhtalif al-Hadith Bayn al-Muhaddithin
wa al-Usiliyyin al-Fugaha’. Data-data yang telah
dikumpulkan kemudiannya dianalisis berdasarkan
kaedah induktif dan deduktif.

LATAR BELAKANG PENGAJIAN AL-
MARBAWI DALAM BIDANG HADITH

Dari sudut pendidikan, al-Marbawi telah menuntut
ilmu di tiga buah negara iaitu Arab Saudi, Tanah
Melayu dan Mesir (Fauzi Deraman et al. 2010). Ini
bermakna latar belakang pengajian beliau merupakan

gabungan pendidikan yang diperolehi di dalam dan
luar negara. Arab Saudi bukanlah negara yang asing
baginya kerana beliau dilahirkan di Makkah dan
sempat menetap serta menuntut ilmu di sana sehingga
usianya mencecah 10 tahun (Faisal Ahmad Shah
2013). Tanah Melayu pula merupakan negara asal
keluarganya iaitu Kampung Lubuk Merbau, Kuala
Kangsar, Perak (Muhd Norazam Nordin et al. 2008).

Pendidikan al-Marbawi mempunyai pertalian
erat dengan didikan keluarganya. Bapanya yang
merupakan seorang syeikh haji (Fauzi Deraman et al.
2010) merupakan individu yang sangat mementingkan
pendidikan agama untuk anak-anaknya dengan
memastikan mereka menyambung pendidikan
agama sehingga ke Mesir melainkan Haji Tahir dan
Haji Abdullah disebabkan oleh kematian pada usia
yang muda (Nor Azlida Aziz 2010). Ini bermakna
peranan keluarga memberi kesan terhadap pendidikan
al-Marbawi sehingga menyambung pengajian ke
peringkat yang lebih tinggi.

Berhubung pengajian hadith, al-Marbawi
terlebih dahulu mempersiapkan dirinya dengan
‘ilmu al-maqgasid dan ‘ilmu al-wasa’il sejak belajar
di Makkah lagi (Tajuddin Saman 1993). Seterusnya,
pengajian asas ilmu hadith dimulakan ketika beliau
melanjutkan pengajian di Pondok Tuan Hussain Nasir
Kedah di Kedah (Muhammad Mustaqim 2018; Ahmad
Yumni Abu Bakar et al. 2016). Walau bagaimanapun,
pengajian hadith lebih menumpukan ilmu dirayah al-
hadith dan bukannya ilmu riwayah al-hadith. Hal ini
disebabkan pengajian pada masa itu tertumpu kepada
pemahaman hadith sahaja bagi menjadi hujah atau
keterangan sesuatu hukum (Qutrennada & Ahmad
Yunus 2015).

Pengajian di pondok bukan sahaja memberi
pendedahan mengenai pelaksanaan cara hidup
Islam (Badlihisham Mohd Nasir et al. 2019), malah
telah berupaya menyuntik semangat al-Marbawi
untuk mempelajari ilmu hadith dengan lebih
mendalam memandangkan Tuan Hussain Kedah
memberikan perhatian khusus terhadap pengajian
hadith. Kenyataan ini selaras dengan pandangan
Muhammad Mustaqim (2018) yang menyatakan
bahawa Tuan Hussain Kedah merupakan ulama
terawal yang menterjemahkan karya hadith primer ke
dalam bahasa Melayu. Karya tersebut ialah Tadhkir
Qaba’il al-Qadi fi Tarjamah Jawahir al-Bukhari yang
merupakan karya terjemahan Jawahir al-Bukhari oleh
Mustafa Muhammad ‘Imarah yang mengandungi 700
buah hadith pilihan yang disaring oleh al-Qastallant
daripada kitab Sahih al-Bukhari. Daripada hadith
tersebut, beliau mengemukakan ulasan ringkas bagi

menjelaskan lagi maksud hadith (Mohd Solleh 2022).
Menurut Latifah Abdul Majid (2021), penulisan karya
ini dihasilkan setelah beliau melihat pentingnya
bagi orang Islam di Malaysia untuk mempelajari
hadith Nabi yang sahih dan ini juga adalah sebagai
pengiktirafan terhadap karya hadith al-Bukhar1 yang
merupakan karya yang paling sahih.

Seterusnya al-Marbawi memperkukuhkan
pengajian ilmu hadith ke peringkat yang lebih tinggi
iaitu di Universiti al-Azhar, Mesir. Menurut Adhi
Maftuhin (2018), sukatan pengajian di Universiti al-
Azhar memberi pendedahan mengenai pelbagai ilmu
Islam yang merangkumi ilmu akidah, tafsir, hadith,
fikah, bahasa Arab, ‘ulizm al-Qur’an, ‘ulim al-hadith,
usil al-figh, gawa ‘id al-figh dan lain-lain lagi. Dalam
pengajian hadith dan ‘uliim al-hadith, al-Marbawi
mendalami karya-karya utama. Namun, pendedahan
terhadap karya-karya yang terperinci berkaitan
aspek ulim al-hadith kurang diberikan perhatian
secara mendalam (Mohd Solleh & Roshimah 2021).
Walaupun demikian, aspek matan dan pemahaman
hadith lebih diberikan penekanan secara khusus. Ini
kerana kefahaman yang sahih adalah sangat penting
agar kandungan matan hadith dapat diamalkan dengan
sebaiknya (Faisal Ahmad Shah 2021). Oleh yang
demikian, penguasaan al-Marbawi dalam aspek yang
berkaitan dengan matan hadith adalah lebih mendalam
berbanding sanad hadith.

Di samping pengajian secara formal di Universiti
al-Azhar, al-Marbawi turut mempelajari hadith
secara tidak formal melalui kelas-kelas talaqqi di
sekitar Masjid al-Azhar (Monika 2011). Antara guru
beliau yang paling berpengaruh dalam pengajian
hadith ialah Muhammad bin Ibrahim bin ‘Al1 al-
Humaydt al-Samaliti iaitu dengan mempelajari secara
mendalam Sahih Muslim dan Jami‘ al-Tirmidhi.
Walaupun demikian, al-Marbawi mencurahkan
tenaga dan fikiran yang begitu istimewa terhadap
karya Jami* al-Tirmidht berbanding Sahih Muslim
apabila menterjemah dan menghuraikan karya
tersebut. Bahkan beliau telah meluangkan masa
untuk membaca karya tersebut sebanyak tujuh kali
(Al-Marbawi 1933). Menurut Latifah Abdul Majid
(2019), hal ini disebabkan oleh kekaguman yang
tinggi terhadap usaha yang dilakukan oleh ulama
ternama tersebut.

Secara keseluruhannya, pengajian al-Marbawi
dalam bidang hadith adalah berkesinambungan sama
ada melalui pendidikan secara formal mahupun
tidak formal, bermula daripada pengajian di
Pondok Tuan Hussain Kedah yang kemudiannya
dikembangkan semasa belajar di Universiti al-Azhar.

Penguasaan ilmu hadith beliau lebih terserlah apabila
berjaya menghasilkan karya Bahr al-Madhi yang
menghimpunkan pelbagai perbincangan ilmu agama
dan kesemuanya dihubungkan dengan hadith.

ILMU MUKHTALIF AL-HADITH DALAM
BAHR AL-MADHI

Bahr al-Madht atau nama penuhnya Bahr al-Madht
li Sharh al-Mukhtasar Sahih al-Tirmidhi merupakan
sebuah karya yang diberikan namanya oleh al-
Marbawi sendiri dalam mukadimah kitab tersebut (Al-
Marbawi 1933). Karya yang terdiri daripada 22 juzuk
ini mengandungi 2781 buah hadith, 46 kitab, 1831
bab dan 8390 permasalahan. Karya ini mengandungi
syarah terhadap hadith-hadith terpilih daripada Jami ‘
al-Tirmidhi karangan al-Tirmidhi (‘Itr 2014) yang
merupakan salah satu karya dalam al-Kutub al-Sittah
(Khairulnazrin Nasir et al. 2019).

Antara keistimewaan Bahr al-Madhi yang
paling menyerlah ialah hubungan setiap cabang
ilmu dengan hadith. Melalui 2781 hadith yang
terpilih, al-Marbawi mengemukakan huraian secara
terperinci yang merangkumi persoalan akidah, fikah,
tafsir, tasawuf, muamalat, sejarah dan sebagainya.
Menurut Khadher Ahmad et al. (2011), karya ini
berjaya mengemukakan satu pendekatan baharu
kepada masyarakat Melayu pada waktu itu berkaitan
pengajian hadith dan fikah. Hal ini demikian kerana
karya ini menggabungkan perbincangan fikah
berdasarkan hadith sehingga berjaya memberi
kefahaman yang mendalam mengenai hubungan
yang erat antara fikah dan hadith. Selaras dengan
itu juga, Faisal Ahmad Shah (2013) menyatakan
bahawa huraian hadith tersebut menjadi lebih menarik
apabila acuan dan suasana masyarakat Malaysia
dimasukkan oleh al-Marbawi ketika menghuraikan
hadith. Dalam hal ini, penguasaan terhadap matan
dan pemahaman hadith banyak membantu al-Marbawi
dalam menghasilkan karya ini. Bahkan menurut Umar
Muhammad Noor (2022), kajian berkaitan dengan
analisis kritis terhadap kandungan matan hadith bukan
dikhususkan kepada ahli hadith sahaja, malah terbuka
untuk semua pengkaji daripada pelbagai bidang. Oleh
yang demikian, latar belakang pengajian al-Marbawi
yang terdiri daripada gabungan ilmu fikah dan hadith
telah membentuk kewibawaan al-Marbawi dalam
menghuraikan dan menganalisis hadith.

Selain itu, al-Marbawi juga sering menghuraikan
hadith berdasarkan disiplin ilmu mukhtalif al-hadith
(Faisal Ahmad Shah 2007). Mukhtalif al-hadith
merupakan salah satu cabang ilmu hadith yang

melibatkan hadith magbiil yang bercanggah secara
zahir dengan hadith yang seumpamanya (Al-Shafi‘i
2011; Ibn Hajar 2012). Oleh kerana Bahr al-Madhit
merupakan karya huraian terhadap Jami ‘ al-Tirmidhr,
maka secara tidak langsung al-Marbawi turut
menghuraikan berkaitan mukhtalif al-hadith. Menurut
al-‘Amudi (2018), terdapat sebanyak 84 permasalahan
berkaitan mukhtalif al-hadith yang dibincangkan oleh
al-Tirmidht dalam pelbagai bab. Sementara dalam
Bahr al-Madht, pengkaji mendapati terdapat 105
permasalahan yang dikemukakan oleh al-Marbawi
termasuklah permasalahan yang dikemukakan dalam
huraian hadith yang tidak dikemukakan oleh al-
Tirmidhi (Al-Marbawi 1933).

Antara prinsip penting yang ditekankan oleh
al-Marbawi ialah percanggahan antara hadith dalam
perbincangan mukhtalif al-hadith hanya melibatkan
hadith-hadith dalam kategori magbiul sahaja.
Antara contoh berkaitan hal ini ialah permasalahan
seseorang yang tidur dalam keadaan junub sebelum
mandi. Dalam permasalahan ini, al-Marbawi (1933)
mengemukakan dua buah hadith iaitu hadith ‘Aishah
RA yang menjelaskan Rasulullah SAW tidak tidur
dalam keadaan berjunub dengan tidak menyentuh air
dan hadith ‘Umar RA yang menjelaskan Rasulullah
SAW tidur dalam keadaan berjunub namun setelah
berwuduk. Berdasarkan percanggahan antara
hadith tersebut, al-Marbawi menjelaskan bahawa
hadith ‘Aishah RA adalah da ‘if sebagaimana yang
dinyatakan oleh Abti Dawud, al-Tirmidhi dan al-
Bayhagt. Oleh itu, beliau menegaskan bahawa apabila
diputuskan hadith tersebut da ‘7f, maka percanggahan
yang berlaku perlu ditinggalkan dan mesti berpegang
dengan hadith yang sahih.

Selain itu, al-Marbawi didapati mengaplikasikan
semua manhaj penyelesaian mukhtalif al-hadith seperti
al-jam’, al-naskh, al-tarjih dan al-tawaqquf. Bagi
setiap manhaj tersebut, beliau telah mengaplikasikan
pelbagai kaedah yang dapat menghilangkan
percanggahan yang berlaku (Mohd Solleh 2022).
Antara kaedah yang diaplikasikan olehnya berkaitan
manhaj al-jam ‘ ialah memahami ‘am dengan
maksud khusus, memahami perbezaan yang berlaku
disebabkan perbezaan keadaan, memahami mutlaq
dengan maksud mugayyad dan lain-lain. Manakala
bagi manhaj al-naskh, al-Marbawi mengaplikasikan
kaedah memansuhkan berdasarkan kenyataan
jelas daripada Rasulullah SAW, memansuhkan
berdasarkan penjelasan daripada para Sahabat,
memansuhkan berdasarkan perbuatan menjelang
kewafatan Rasulullah SAW dan lain-lain. Seterusnya
bagi manhaj al-tarjih, al-Marbawi mengaplikasikan

kaedah mendahulukan hadith yang lebih baik
sanadnya, menguatkan sesuatu hadith berdasarkan
ijmak ulama, menguatkan berdasarkan amalan
Khulafa’ al-Rashidin dan lain-lain. Bagi manhaj
al-tawaqquf pula, al-Marbawi mengaplikasikan
kaedah membentangkan perselisihan ulama tanpa
mengemukakan pandangannya sendiri (Al-Marbawi
1933).

Berdasarkan permasalahan yang timbul daripada
hadith-hadith bercanggah yang terdapat dalam
Bahr al-Madhi, al-Marbawi telah mengemukakan
penyelesaian terhadap 105 permasalahan berdasarkan
manhaj-manhaj yang telah ditetapkan dalam disiplin
ilmu mukhtalif al-hadith. Hal ini menunjukkan
terdapat hubungan yang erat antara Bahr al-Madhi
dan ilmu mukhtalif al-hadith.

TERTIB MANHAJ PENYELESAIAN
MUKHTALIF AL-HADITH DI SISI
MUHADDITHIN

Perbincangan mengenai mukhtalif al-hadith tidak
hanya berkisar sekitar manhaj muhaddithin dalam
merungkai percanggahan yang berlaku antara hadith,
bahkan turut merangkumi aspek tertib aplikasi manhaj
tersebut. Pada dasarnya, kebanyakan karya ‘ulizm
al-hadith menetapkan tertib manhaj penyelesaian
mukhtalif al-hadith dengan mendahulukan al-jam ",
kemudian al-naskh, kemudian al-tarjih dan akhirnya
al-tawaqquf (Al-‘Iraqi 2002; al-Sakhawi 2003).
Walaupun demikian, sebahagian karya ‘ulium al-
hadith tidak menetapkan tertib sedemikian, sebaliknya
membahagikan penyelesaian mukhtalif al-hadith
kepada dua bahagian iaitu percanggahan yang mampu
dileraikan berdasarkan a/-jam ‘ dan percanggahan
yang tidak mampu dileraikan melalui a/-jam ‘, namun
dapat dileraikan berdasarkan al-naskh serta al-tarjih
(Ibn al-Salah 2010; al-‘Iraqi 1969).

Dua pendekatan tersebut telah membuka ruang
penentuan manhaj pertama yang mesti diaplikasikan
dalam penyelesaian mukhtalif al-hadith sama ada
secara al-jam ‘ atau al-naskh. Oleh yang demikian,
manhaj al-jam ‘ tidak semestinya menjadi manhaj
pertama yang perlu diaplikasikan secara mutlak
dalam penyelesaian mukhtalif al-hadith. Hal ini
timbul apabila terdapat hadith-hadith bercanggah
yang mustahil dapat diharmonikan melalui manhaj
al-jam * disebabkan oleh percanggahan yang nyata.
Al-Shafi‘i (2011), al-Suyuti (1979) dan Ibn Kathir
(t.t.) mengemukakan contoh berkaitan permasalahan
tersebut iaitu perbezaan kiblat menghadap ke Baitul
Magqdis dan Baitul Haram. Perbezaan ini hanya

menatijahkan salah satunya adalah nasikh dan
keduanya adalah mansiikh.

Menyedari hakikat ini, pengkaji hadith
kontemporari iaitu Sharaf al-Qudah mengarang
penulisan makalah yang berjudul ‘Ilm Mukhtalif
al-Hadith: Usiilluh wa Qawa ‘iduh bagi menyusun
semula tertib manhaj penyelesaian mukhtalif al-
hadith dengan memberi penekanan kepada dua aspek
utama. Aspek pertama ialah pembahagian al-naskh
kepada dua bahagian iaitu al-naskh al-sarth dan al-
naskh ghayr al-sarth. Manakala aspek kedua pula
ialah mendahulukan al-naskh al-sarth berbanding
dengan al-jam‘ dan meletakkan al-naskh ghayr
al-sarlH selepas al-jam‘ (Al-Qudah 2008). Dalam
hal ini juga, Sharaf al-Qudah (2003) menyatakan
bahawa beliau tidak menemui mana-mana tokoh
yang membezakan antara dua jenis al-naskh
sebagaimana yang dikemukakan olehnya. Berikutan
itu, tertib manhaj penyelesaian mukhtalif al-hadith
ini dilihat sebagai satu pendekatan baharu (Mohd
Solleh & Roshimah 2021). Walaupun demikian, al-
Dusari (2011), Hakimah Hafizi (2013), al-Hammadi
(2012) dan Darwish (2001) menegaskan bahawa
pendekatan yang dikemukakan tersebut merupakan
kesepakatan muhaddithin dan tiada ulama pun yang
mengingkarinya. Bahkan ia juga pandangan yang
dikemukakan oleh muhaddithin daripada pelbagai
generasi meskipun mereka tidak menyatakan secara
jelas sebagaimana yang diketengahkan oleh Sharaf
al-Qudah. Oleh yang demikian, tertib manhaj
penyelesaian mukhtalif al-hadith adalah sebagaimana
berikut:

[PERTAMA] MANHAIJ AL-NASKH AL-SARIH

Menurut Ibn al-Salah (2010), definisi al-naskh
yang selamat daripada kritikan dan bersifat lebih
menyeluruh ialah satu ungkapan daripada Rasulullah
SAW yang membatalkan sesuatu hukum syarak
yang terdahulu dengan hukum yang terkemudian.
Definisi ini merupakan definisi pilihan beberapa
tokoh hadith terkemuka, antaranya al-Nawawi
(2002), al-‘Iraqt (2002), al-Jurjani (1983), Ibn Hajar
(2012) dan al-Sakhawi (2003). Manakala al-naskh
al-sarth bermaksud pemakluman al-naskh secara
jelas berdasarkan kenyataan yang jelas daripada
Nabi Muhammad SAW atau salah seorang sahabat
RA (Al-Qudah 2001). Di samping itu, al-Laknawi
(1984) turut menetapkan ijmak juga sebagai salah
satu kriteria al-naskh al-sarth. Namun, penetapan
ini hanya melibatkan ijmak yang disandarkan kepada
nas yang jelas dan tidak berdasarkan ijtihad (Al-

Diasar1 2011; Darwish, 2001). Oleh itu, ijmak tidak
berperanan untuk memansuhkan hadith, tetapi ijmak
merupakan kaedah paling pantas untuk mengenali
al-naskh berdasarkan kesimpulan yang dinyatakan
oleh para ulama berdasarkan nas yang jelas sehingga
mencapai tahap ijmak (Al-Laknawi 1984).

Penetapan manhaj ini sebagai manhaj pertama
disebabkan kekuatan al-naskh al-sarth dari sudut
pendalilan berbanding manhaj yang lain. Menurut al-
Dusart (2011), manhaj ini mesti didahulukan kerana
tidak memerlukan ijtihad dan tidak memerlukan
penelitian secara mendalam sebagaimana manhaj-
manhaj lain, sebaliknya seseorang pengkaji hanya
perlu memastikan kesahihan sesuatu riwawat al-
naskh. Oleh itu, manhaj ini merupakan satu bentuk
pengamalan terhadap nas yang sahih (Al-Ghamid1
2015) dan pengamalan terhadap sesuatu yang pasti
(Muhammad 2001). Oleh itu, tiada keperluan untuk
mengaplikasikan al-jam * dan al-tarjih kerana aplikasi
tersebut boleh menatijahkan penyatuan antara dalil
dan bukan dalil (Al-Hammadt 2012), sedangkan
tiada ruang ijtihad apabila terdapat nas yang jelas
dalam sesuatu permasalahan (Zaydan 2014).
Justeru, penetapan al-naskh al-sarih sebagai manhaj
penyelesaian yang pertama adalah tepat berdasarkan
faktor-faktor tersebut.

[KEDUA] MANHAJ AL-JAM*

Al-Jam ‘ dari sudut istilah bermaksud dua hadith yang
boleh diselaraskan dan wajib beramal dengan kedua-
duanya, sekalipun ucapannya dapat difahami secara
lebih umum untuk sesuatu faecdah (Al-Nawaw12017).
Oleh yang demikian, manhaj a/-jam ‘ merupakan
manhaj yang menafikan percanggahan antara dua
hadith dan menyelaraskannya sehingga kedua-
duanya dapat diamalkan tanpa perlu meninggalkan
salah satunya. Penyelesaian berdasarkan manhaj
ini adalah manhaj yang paling diberi perhatian oleh
muhaddithin. Menurut Riishi (2009), muhaddithin
sangat bersungguh-sungguh mengaplikasikan
manhaj ini apabila berlakunya percanggahan
antara hadith dan ia lebih banyak diaplikasikan
berbanding manhaj lain. Hal ini demikian kerana
tanggungjawab muhaddithin adalah mengamalkan
semua hadith sedaya upaya (Al-Shafi‘i 2011; al-
Nawawi 2017). Malah, keutamaan mengaplikasikan
manhaj ini disebabkan praktikal Rasulullah SAW
tatkala berhadapan dengan percanggahan berkaitan
hadith pemakaian kain sutera bagi kaum lelaki. Al-
Bukhart (2002) dan Muslim (2006) meriwayatkan
sebagaimana berikut:

Terjemahan:

‘Umar melihat satu pakaian sutera, lantas berkata: “Wahai
Rasulullah, sekiranya kamu membeli pakaian ini, lalu
memakainya pada hari Jumaat dan menyambut delegasi luar
yang datang menemui kamu.” Rasulullah SAW bersabda: “Wahai
Umar, orang yang memakai sutera merupakan golongan yang
tidak mendapatkan bahagian (pada hari kiamat).” Kemudian
Nabi Muhammad SAW dihadiahkan beberapa helai pakaian
sutera, lalu Baginda menghadiahkan sehelai daripadanya
kepada ‘Umar. ‘Umar pergi kepada Rasulullah SAW lalu
berkata: “Wahai Rasulullah, kenapa kamu berikan pakaian
ini kepada saya, sedangkan saya mendengar kata-kata kamu
tentang pakaian ini sebagaimana yang telah kamu nyatakan
tadi?” Baginda menjawab: “Saya tidak menghadiahkan pakaian
itu agar kamu memakainya, sebaliknya saya menghadiahkannya
agar kamu menjualkannya atau berikan pakaian tersebut kepada
orang lain.” ‘Umar pun menghadiahkannya kepada saudara
daripada ibunya yang musyrik.”

Menurut al-Khatib al-Baghdadi (1999), hadith ini
merupakan sandaran yang kuat bagi mengaplikasikan
al-jam * disebabkan Rasulullah SAW sendiri yang
secara praktikal mengajar ‘Umar RA beramal dengan
semua hadith. Oleh yang demikian, tertib kedua
manhaj penyelesaian mukhtalif al-hadith ialah al-jam *
sebagaimana yang ditunjukkan oleh Rasulullah SAW.

[KETIGA] MANHAIJ AL-NASKH GHAYR AL-SARIH

Tertib ketiga yang ditetapkan oleh muhaddithin
bagi menyelesaikan percanggahan antara hadith
ialah manhaj al-naskh ghayr al-sarih. Manhaj ini
bermaksud Rasulullah SAW tidak menyatakan nas
secara jelas berkaitan pemansuhan sesuatu hukum
yang disyariatkan, sedangkan berlaku percanggahan
antara kedua-dua hukum dalam permasalahan yang
sama. Di samping itu, percanggahan tersebut tidak
dapat diharmonikan melalui a/-jam ‘. Oleh itu,
pensyariatan hukum yang terkemudian merupakan
al-nasikh secara tersirat terhadap hukum yang
sebelumnya (Al-Qudah 2001; Zaydan 2013). Bagi
merungkaikan percanggahan tersebut, al-Stisiwah
(1997) menjelaskan bahawa hadith tersebut perlu
dibezakan antara hadith yang terdahulu dan hadith
yang terakhir berdasarkan waktu atau tarikh kedua-
dua hadith tersebut. Hasil penemuan tarikh tersebut,
maka hadith terakhir ditetapkan sebagai nasikh dan

hadith yang lainnya sebagai mansitkh (Al-Hazimi
1939; al-Nawaw1 2002; al-‘Iraqt 2002; Ibn Hajar
2012; al-Sakhawi 2003).

Para muhaddithin menetapkan penyelesaian
berdasarkan manhaj al-naskh selepas manhaj al-
jam ‘ disebabkan al-naskh ditetapkan melalui kaedah
kemungkinan (ihtimaliyyah) dan tidak ditetapkan
melalui nas (Al-Stisiwah 1997). Atas faktor ini,
al-Laknawi (1984) menjelaskan perbezaan besar
antara al-naskh ghayr al-sarth dan al-naskh al-sarih
disebabkan al-naskh al-sarth ditetapkan berdasarkan
nas dan bukan ihtimaliyyah. Oleh yang demikian,
muhaddithin mendahulukan a/-jam * berbanding
al-naskh ghayr al-sarith dan manhaj ini ditetapkan
selepas al-jam".

Seterusnya, muhaddithin menetapkan al-naskh
didahulukan berbanding al-tarjih dalam tertib
manhaj penyelesaian mukhtalif al-hadith. Hal ini
berdasarkan beberapa faktor, antaranya ialah tiada
perselisihan antara muhaddithin dalam menetapkan
aplikasi manhaj al-tarjih selepas al-naskh berdasarkan
pandangan mereka dalam karya-karya ‘ulitm al-hadith
(Ibn al-Mulaqqin 2013; al-Nawawi 2002; al-Sakhaw1
2003; al-Suyuti 1979; al-Tibrizi 2008). Faktor kedua,
sekalipun terdapat percanggahan berkaitan tertib
manhaj penyelesaian antara muhaddithin dan al-
Ahnaf, namun mereka sepakat dalam penetapan ini
(Ibn Nizam al-Din 2002; al-SarakhsT t.t.). Menurut
al-Hammadrt (2012), kesepakatan ini bukan sekadar
kesepakatan muhaddithin, bahkan kesepakatan para
ulama.

[KEEMPAT] MANHAJ AL-TARJIH

Al-Tarjih dari sudut istilah bermaksud menguatkan
salah satu hadith ke atas hadith lain dengan kaedah
yang bersesuaian (Al-Khatib al-Baghdadi t.t.). Ibn al-
Salah (2010), al-Nawaw1 (2002) dan Ibn Hajar (2012)
pula menyatakan bahawa al-tarjih melibatkan tiga
aspek iaitu matan, sanad atau aspek luaran. Daripada
aplikasi tersebut, maka diamalkan hadith arjah dan
athbat. Menurut al-Shawkani (1999), beramal dengan
hadith yang arjah dan athbat merupakan kesepakatan
para ulama dan tiada yang menyelisihinya. Bahkan
para sahabat, tabi in dan tabi ‘ tabi ‘in turut bersepakat
atas prinsip ini. Oleh yang demikian, al-tarjih
merupakan satu usaha untuk mendahulukan atau
menguatkan salah satu hadith berbanding hadith yang
lain apabila berlakunya percanggahan berdasarkan
beberapa kaedah yang berkait dengan sanad, matan
atau elemen-elemen luaran, lalu diamalkan dengan
hadith yang lebih kuat.



R

Kedudukan al-tarjih dalam tertib manhaj
penyelesaian mukhtalif al-hadith di sisi muhaddithin
adalah pada tertib keempat. Menurut al-Hazim1
(1939), apabila dua hadith yang bercanggah dan tidak
dapat dibezakan kedua-dua tarikhnya disebabkan
kesamaran waktu peristiwa terjadi, tiada lafaz yang
menunjukkan al-naskh dan tidak mampu untuk
diaplikasikan manhaj al/-jam ‘, maka hadith-hadith
yang bercanggah diselesaikan berdasarkan manhaj
al-tarjth. Pandangan ini turut ditegaskan oleh
muhaddithin seperti Ibn al-Salah (2010), al-Nawaw1
(2002), al-‘Iraqt (2002), al-Sakhawi (2003), Ibn al-
Mulaqqin (2013), Ibn Hajar (2012) dan lain-lain.
Pandangan ini juga dipegang oleh Malik bin Anas
(Al-Sha‘alan 2002).

Selain itu, muhaddithin tidak mendahulukan al-
tarjth berbanding al-jam * disebabkan oleh al-tarjih
menggugurkan salah satu hadith. Menurut al-Laknaw1
(1984), al-tarjih mewajibkan salah satu daripada dua
hadith ditinggalkan tanpa faktor yang mendesak.
Hal ini berbeza dengan a/-jam ‘ yang memungkinkan
beramal dengan kesemua hadith yang berkaitan. Oleh
yang demikian, mendahulukan a/-jam ‘ berbanding
al-tarjth merupakan sesuatu yang wajar demi
memelihara hadith dan mencapai tujuan hadith untuk
beramal dengannya.

[KELIMA] MANHAIJ AL-TAWAQQUF

Al-Tawaqquf dari sudut istilah menurut al-Sakhaw1
(2003), al-Suyuti (1979) dan Ibn Hajar (2012)
bermaksud berhenti daripada beramal dengan salah
satu daripada dua hadith. Walaupun demikian, Raghtin
(2014) mengemukakan definisi yang lebih lengkap
bagi al-tawaqquf iaitu ketiadaan penjelasan hukum
pada mana-mana permasalahan hadith disebabkan
oleh kesamaran sudut kebenaran bagi seseorang
mujtahid terhadap permasalahan yang timbul. Justeru,
al-tawaqquf merupakan pendekatan sebahagian
muhaddithin apabila tidak berkemampuan untuk
mengemukakan penyelesaian terhadap percanggahan
antara hadith secara pasti setelah pelbagai penelitian
dan kajian dilakukan.

Para muhaddithin menetapkan al-tawaqquf
sebagai jalan terakhir setelah mereka tidak berupaya
menyelesaikan percanggahan antara hadith
berdasarkan manhaj al-jam*, al-naskh dan al-tarjih.
Menurut Raghtin (2014), manhaj ini bukanlah
satu pilihan untuk terus membiarkan hadith dalam
keadaan bercanggah, sebaliknya disebabkan oleh
kemampuan ulama hadith yang terbatas untuk
meleraikan percanggahan tersebut. Walau demikian,

Abii al-Layth (2011) menegaskan bahawa pendekatan
ini merupakan sesuatu yang jarang-jarang berlaku.
Justeru, kebanyakan percanggahan antara hadith
mampu dirungkaikan oleh muhaddithin berdasarkan
manhaj yang dinyatakan sebelum ini.

DAPATAN KAJIAN

Para muhaddithin menetapkan tertib manhaj
penyelesaian mukhtalif al-hadith iaitu dimulakan
dengan al-naskh al-sarth, kemudian al-jam",
kemudian al-naskh ghayr al-sarih, kemudian al-tarjih
dan akhirnya al-tawagquf. Berdasarkan tertib tersebut,
pengkaji menganalisis tertib yang diaplikasikan oleh al-
Marbawi dalam Bahr al-Madhi dengan memfokuskan
tertib manhaj penyelesaian percanggahan antara
hadith. Berdasarkan kajian yang dijalankan, pengkaji
mendapati al-Marbawi mengaplikasikan tertib manhaj
penyelesaian sebagaimana berikut:

MENDAHULUKAN MANHAJ AL-NASKH AL-SARIH
BERBANDING MANHAJ-MANHAJ LAIN

Al-Marbawi mengutamakan manhaj al-naskh al-sarih
dalam menyelesaikan percanggahan antara hadith
berdasarkan mukhtalif al-hadith berbanding manhaj-
manhaj yang lain. Hal ini dapat diperhatikan secara
jelas melalui penyelesaian percanggahan antara hadith
berkaitan hukum makan atau simpan daging korban
selepas tiga hari.

Berhubung percanggahan tersebut, al-Marbawi
(1933) mengemukakan tiga hadith iaitu hadith Ibn
‘Umar, Buraydah dan ‘Abis bin Rabi‘ah RAH. Hadith
Ibn ‘Umar menyatakan larangan memakan daging
korban lebih daripada tiga hari. Justeru, larangan ini
termasuk larangan menyimpan daging korban lebih
daripada tiga hari. Sebaliknya, hadith Buraydah
menjelaskan bahawa larangan menyimpan daging
korban lebih daripada tiga hari adalah kerana memberi
kesempatan kepada orang yang tidak berkorban turut
sama makan daging korban. Namun, larangan tersebut
diganti dengan keizinan untuk menyimpannya.
Demikian juga hadith ‘Abis bin Rabi‘ah RA yang
meriwayatkan jawapan isteri Rasulullah SAW bahawa
tiada lagi larangan menyimpan daging korban, bahkan
beliau makan daging korban selepas hari ke-10.
Hadith-hadith tersebut menunjukkan percanggahan
berkaitan keharusan menyimpan daging korban
melebihi tiga hari.

Bagi merungkai percanggahan tersebut, al-
Marbawi mengaplikasikan manhaj al-naskh al-sarth
berdasarkan kaedah memansuhkan hadith berdasarkan

kenyataan Rasulullah SAW (Ibn Hajar 2012; al-
Laknaw1 1984; al-DiisarT 2011). Hal ini dinyatakan
secara jelas oleh al-Marbawi (1933) sebagaimana
berikut:

“Demikianlah kata Abii ‘Isa dan segala jumhiir ulama
harus memakannya dan menaruhnya lebih daripada tiga
hari. Dan telah itu di-rnasakh-kan dia dengan beberapa
hadith yang sarih nasakh-nya istimewa pula hadith
Buraydah dalam bab yang akan datang ini. Dan inilah
setengah daripada Sunnah me-nasakh-kan Sunnah.”

Berdasarkan kenyataan di atas, pernyataan
al-Marbawi “hadith yang sarith nasakh-nya”
menjadi bukti jelas yang menunjukkan al-Marbawi
mengaplikasi dan mengutamakan manhaj al-naskh
al-sarth berbanding manhaj-manhaj yang lain.
Tambahan itu, al-Marbawi (1933) mengemukakan
bab khusus bagi menjelaskan keharusan memakan
daging korban selepas tiga hari, iaitu; “Bab: Yang
telah datang ia pada menyatakan hadith Nabi
mengharuskan memakan korban lebih daripada
tiga hari.” Dalam bab ini, al-Marbawi menyatakan
bahawa perkara ini diharuskan oleh Nabi SAW kerana
sebab-sebab tegahan telah hilang. Bagi menegaskan
lagi pembatalan larangan tersebut, al-Marbawi
mengemukakan permasalahan khas, iaitu; “Masalah:
Menyimpan daging korban itu harus ia jikalau lebih
daripada tiga hari sekalipun kerana telah diharuskan
Nabi seperti barang yang diriwayatkan di dalam
hadith Buraydah di atas ini. Dan disuruhnya memberi
makan dan berjamu dayf dan siapa-siapa yang
dikehendaki.” Oleh yang demikian, hadith Buraydah
dan hadith ‘Abis bin Rabi‘ah RAH merupakan hadith
yang memansuhkan hadith Ibn ‘Umar RA secara jelas.

Penyelesaian yang dikemukakan oleh al-Marbawi
adalah selari dengan penyelesaian al-Tirmidhi. Oleh
yang demikian, al-Marbawi (1933) menukilkan
pandangan tersebut. Selain al-TirmidhT, penyelesaian
yang sama juga dikemukakan oleh muhaddithin
seperti al-Nuhhas (1987), Ibn Shahin (1988), al-
Hazimi (1939), Ibn al-Jawzi (2002), al-Nawawi
(t.t.), al-Ja‘bart (1988), Ibn Hajar (2011), al-‘Ayn1
(2001), al-Shawkant (1993), al-Mubarakfurt (t.t.),
‘Ubaydullah al-Mubarakfurt (1984) dan lain-lain.
Berdasarkan penyelesaian tersebut, al-Marbawi telah
mengutamakan manhaj al-naskh al-sarih sebagaimana
muhaddithin lain kerana penyelesaian tersebut lebih
kuat dan lebih diutamakan berbanding manhaj-manhaj
lain. Penyelesaian berdasarkan manhaj ini adalah
paling jelas dan paling kukuh berdasarkan manhaj
mukhtalif al-hadith di sisi muhaddithin.

MENDAHULUKAN MANHAJ AL-JAM * APABILA
TIADA KENYATAAN JELAS AL-NASKH

Apabila tidak terdapat kenyataan jelas yang
menunjukkan salah satu daripada hadith yang
bercanggah dimansuhkan berdasarkan manhaj al-
naskh al-sarth, al-Marbawi akan mengutamakan
manhaj al-jam ‘ bagi menyelesaikan percanggahan
tersebut. Hal ini dinyatakan secara jelas oleh al-
Marbawi (1933) sebagaimana berikut:

“Dan apabila mungkin himpun antara segala hadith nescaya
tiada harus menolakkan setengahnya dan sungguhnya mungkin
ia dengan dua jalan yang telah aku isyaratkan kepadanya.”

Kenyataan tersebut secara jelas menegaskan
bahawa al-jam ‘ mesti diutamakan kerana ia mampu
menghimpunkan semua hadith tanpa perlu menolak
salah satu daripadanya. Al-Marbawi (1933) juga turut
menegaskan lagi bahawa al-jam * mesti diutamakan
berbanding al-naskh sekalipun kedua-dua hadith
yang bercanggah diketahui tarikhnya. Penegasan
al-Marbawi menunjukkan bahawa al-naskh ghayr
al-sarth tidak boleh diutamakan dalam penyelesaian
mukhtalif al-hadith berbanding al-jam ‘, bahkan al-
jam‘ mesti diutamakan berbanding al-naskh ghayr
al-sarth.

Hal ini dipraktikkan oleh al-Marbawi (1933)
secara jelas dalam permasalahan menerima hadiah
daripada musyrikin. Dalam Bahr al-Madhi, beliau
mengemukakan hadith ‘Al1 bin Ab1 Talib RA yang
menyatakan Rasulullah SAW menerima hadiah
daripada Kisra dan kerajaan-kerajaan lain. Sebaliknya
hadith ‘Iyad bin Himar RA menunjukkan secara jelas
ucapan Rasulullah SAW melarang penerimaan hadiah
daripada musyrikin. Oleh yang demikian, berlaku
percanggahan antara kedua-dua hadith berkaitan
hukum menerima hadiah daripada musyrikin.

Bagi meleraikan percanggahan tersebut, al-
Marbawi mengaplikasikan al-jam ‘ berdasarkan
kaedah memahami perbezaan situasi berdasarkan
maslahah muslimin. Hal ini dinyatakan secara
jelas oleh al-Marbawi (1933) bahawa Rasulullah
SAW menerima hadiah daripada musyrikin kerana
mengharapkan musyrikin tersebut memeluk agama
Islam. Tindakan ini menjadi tarikan kepada musyrikin
untuk memeluk Islam setelah merasai kemesraan
dan kasih sayang umat Islam. Sebaliknya, jika tiada
maslahah kepada para muslimin, Baginda SAW tidak
menerimanya. Penyelesaian bagi permasalahan ini
secara al-jam ‘ turut diaplikasikan oleh sebahagian
muhaddithin seperti oleh al-Khattabi (1932), ‘Iyad
(1998), al-Nawawi (2017), al-Shawkant (1993), al-
Mubarakfuri (t.t.: 5:166) dan lain-lain.

Walaupun demikian, sebahagian muhaddithin
mengaplikasikan manhaj al-naskh dalam
menyelesaikan percanggahan tersebut. Merecka
berpandangan bahawa hadith ‘Iyad bin Himar RA
yang melarang penerimaan hadiah merupakan
nasikh terhadap hadith ‘Alf bin Ab1 Talib RA yang
mengharuskannya. Hal ini demikian kerana hadith
yang melarang merupakan hadith yang terakhir
berbanding hadith yang mengharuskan. Pandangan
ini dikemukakan oleh al-Tirmidhi (2010), al-Athram
(1999) dan lain-lain. Selain itu, terdapat sebahagian
muhaddithin mengaplikasikan al-tarjih dengan
men-tarjih-kan hadith ‘Al bin Ab1 Talib RA yang
mengharuskan penerimaan hadiah berbanding hadith
‘Iyad bin Himar RA yang melarangnya. Hal ini
disebabkan hadith tersebut adalah lebih sahih dan
lebih banyak riwayatnya. Pandangan ini dikemukakan
oleh al-Bayhaqt (2003) dan lain-lain.

Berdasarkan perbezaan penyelesaian yang
dikemukakan oleh muhaddithin, al-Marbawi
mengutamakan al-jam ‘ dan tiada hadith sahih yang
digugurkan daripada perbincangan ini. Hal ini
berbeza dengan penyelesaian berdasarkan al-naskh
dan al-tarjth yang menggugurkan salah satu daripada
dua hadith tersebut, sedangkan dakwaan al-naskh
tidak mempunyai bukti yang kukuh dan aplikasi a/-
tarjih yang tidak boleh menggugurkan hadith sahih
tatkala kedua-dua hadith mampu dihimpunkan dan
diamalkan melalui a/-jam ‘. Oleh yang demikian, al-
Marbawi telah mematuhi tertib penyelesaian dalam
permasalahan ini sebagaimana yang ditetapkan oleh
muhaddithin.

MENDAHULUKAN MANHAJ AL-NASKH
BERBANDING MANHAJ AL-TARJIH

Apabila sebahagian muhaddithin berbeza pandangan
dalam menentukan antara al-naskh dan al-tarjih ketika
merungkaikan sesuatu permasalahan, al-Marbawi
didapati lebih mengutamakan al-naskh berbanding
al-tarjih. Sekalipun al-Marbawi tidak menyatakan
secara jelas pendirian tersebut, namun ia dibuktikan
berdasarkan praktikalnya ketika menyelesaikan
sesuatu percanggahan (Mohd Solleh 2022). Antara
contoh praktikal yang menunjukkan secara jelas
pendirian tersebut ialah permasalahan berbekam bagi
orang berpuasa.

Berhubung permasalahan ini, al-Marbawi (1933)
mengemukakan empat hadith iaitu hadith Rafi° bin
Khadij RA yang menetapkan bahawa batal puasa
bagi orang membekam dan yang kena bekam.
Manakala tiga hadith daripada Ibn ‘Abbas RA yang
menyatakan bahawa Rasulullah SAW berbekam

ketika puasa. Oleh yang demikian, percanggahan
berlaku dalam menentukan sama ada batal atau tidak
batal puasa seseorang yang berbekam. Berdasarkan
permasalahan ini, al-Marbawi mengaplikasikan
manhaj al-naskh berdasarkan tarikh yang jelas
bagi hadith-hadith tersebut. Penyelesaian ini dapat
dipastikan apabila beliau menukilkan pandangan
al-Shafi‘T yang menyatakan bahawa hadith Rafi* bin
Khadij RA berlaku pada tahun kelapan hijrah dan
hadith Ibn ‘Abbas RA berlaku pada tahun kesepuluh
hijrah iaitu ketika hujjatul wida ‘. Justeru, hadith yang
membatalkan puasa dimansuhkan dengan hadith yang
tidak membatalkan puasa berdasarkan perbuatan
Rasulullah SAW. Selain itu, terserlah kecenderungan
al-Marbawi terhadap pandangan al-Shafi‘T apabila
memulakan perbincangan percanggahan antara hadith
dengan menegaskan keharusan berbekam ketika
berpuasa diikuti dengan tiga hadith Ibn ‘Abbas yang
menyatakan berbekam tidak membatalkan puasa
di samping pandangan al-Shafi‘T yang menetapkan
al-naskh. A-Marbawi juga turut mengemukakan
“Masalah ke-307” bagi menjelaskan hukum
berbekam tidak membatalkan puasa berdasarkan
mazhab al-Shafi’i yang menjadi pegangannya.

Penghujahan yang dikemukakan oleh al-Marbawi
hanyalah al-naskh berdasarkan tarikh tersebut sahaja,
sedangkan penetapan al-naskh turut dikuatkan
melalui kenyataan sahabat Nabi SAW iaitu Anas bin
Malik RA yang menjelaskan bahawa berbekam tidak
membatalkan puasa pada akhir zaman Rasulullah
SAW (Al-Daraqutni 1966). Justeru, kenyataan ini
menguatkan bahawa berbekam tidak membatal
puasa sebagaimana pendirian terakhir Rasulullah
SAW. Selain itu, penyelesaian berdasarkan manhaj
al-naskh ini juga turut diaplikasikan oleh sebahagian
muhaddithin yang lain seperti al-Shafi‘t (2011), Ibn
Battal (2003), Ibn ‘Abd al-Barr (2000), al-Bayhaqit
(2003), Ibn al-Jawzi (1988), al-San‘ant (t.t.) dan
lain-lain.

Walaupun demikian, terdapat muhaddithin yang
mengaplikasikan manhaj al-tarjth bagi menyelesaikan
percanggahan tersebut. Mereka menguatkan hadith
Rafi* bin Khadij RA berbanding hadith Ibn ‘Abbas
RA. Hal ini demikian kerana mereka berpandangan
bahawa Rasulullah SAW berbekam ketika berpuasa
dan ihram, sedangkan Baginda dalam keadaan
musafir. Justeru, orang musafir dibenarkan berbuka
puasa mengikut kehendaknya sama ada makan,
bersetubuh, berbekam atau selainnya (Al-Khattab1
1932). Di samping itu, waktu Baginda SAW
melakukan ihram tidak dapat dipastikan ia berlaku
pada bulan Ramadan. Hal ini demikian kerana

keseluruhan ihram dan perbuatannya bermula pada
bulan Zulkaedah melainkan umrah beserta dengan
haji. Manakala perbuatan hajinya pula dilakukan
pada bulan Zulhijjah. Oleh yang demikian, puasa
tersebut adalah puasa sunat dan harus berbuka puasa
(Al-Kashmirt 2004). Pandangan yang menetapkan
berbekam membatalkan puasa merupakan pandangan
sebahagian sahabat seperti ‘Aishah, ‘Alf, Ibn ‘Umar,
Shaddad bin Aws RAH dan lain-lain. Ini juga
merupakan pandangan ‘Abdullah bin al-Mubarak,
‘Ata’ bin Ab1 Rabah, Masriiq, Talq bin Habib (Ibn
Ab1 Shaybah 1989), Ahmad bin Hanbal dan Ishaq bin
Rahiiyah (Al-Kusaj 2002).

Berdasarkan perbezaan pandangan muhaddithin
dalam menetapkan manhaj penyelesaian antara
al-naskh dan al-tarjih, al-Marbawi secara jelas
mengaplikasikan manhaj al-naskh dan tidak
mengaplikasikan manhaj al-tarjih. Penyelesaian ini
bertepatan dengan tertib yang dikemukakan oleh
muhaddithin yang mengutamakan manhaj al-naskh
berbanding manhaj al-tarjih.

MENGEMUKAKAN PENYELESATAN
BERDASARKAN MANHAIJ AL-TARJIH
SEDANGKAN TERDAPAT PENYELESAIAN
BERDASARKAN MANHAJ AL-JAM ¢

Apabila terdapat percanggahan antara hadith,
dalam permasalahan terpencil al-Marbawi didapati
mengemukakan penyelesaian berdasarkan manhaj
al-tarjth sekalipun sebahagian muhladdithin
mengemukakan penyelesaian berdasarkan al-jam .
Penyelesaian ini kelihatan bercanggah dengan
tertib manhaj penyelesaian yang ditetapkan oleh
muhaddithin dalam ilmu mukhtalif al-hadith. Antara
contohnya ialah penggunaan kulit haiwan setelah
disamak. Dalam permasalahan ini, al-Marbawi
(1933) mengemukakan tiga hadith iaitu dua hadith
riwayat ‘Abdullah bin ‘Abbas RA yang menjelaskan
bahawa kulit bangkai haiwan yang telah disamak
boleh dimanfaatkan dan dianggap suci dan hadith
‘Abdullah bin ‘Ukaym RA yang menjelaskan larangan
mengambil manfaat daripada kulit dan urat bangkai
haiwan. Oleh yang demikian, percanggahan berlaku
berkaitan hukum mengambil manfaat daripada kulit
bangkai haiwan.

Berdasarkan percanggahan tersebut, al-Marbawi
merungkaikannya dengan mengaplikasikan al-tarjih
berdasarkan kaedah mendahulukan hadith yang lebih
baik sanadnya. Dalam penyelesaian tersebut, al-
Marbawi (1933) menyatakan bahawa hadith ‘ Abdullah
bin ‘Ukaym RA dinilai sebagai idtirab oleh Ahmad.
Selain itu, al-Tirmidh1 (2010) turut menjelaskan

bahawa Ahmad bin Hanbal meninggalkan hadith
ini disebabkan wujud elemen idtirab pada sanadnya
iaitu sebahagian perawi meriwayatkan daripada
‘Abdullah bin ‘Ukaym RA, daripada guru-guru
mereka, daripada Juhaynah. Hal ini berbeza dengan
riwayat al-TirmidhT yang menyebut ucapan tersebut
adalah ucapan ‘Abdullah bin ‘Ukaym RA dan bukan
ucapan guru-gurunya. Justeru, hadith ‘Abdullah bin
‘Ukaym RA mengandungi kecacatan pada sanadnya,
berbeza dengan hadith ‘Abdullah bin ‘Abbas RA
yang lebih baik sanadnya. Berdasarkan penyelesaian
tersebut, al-Marbawi (1933) berpandangan bahawa
semua kulit bangkai melainkan kulit bangkai anjing
dan babi adalah suci setelah disamak.

Penyelesaian yang dikemukakan oleh al-Marbawi
merupakan penyelesaian yang dikemukakan oleh
sebahagian muhaddithin. Antara mereka yang
mengemukakan penyelesaian tersebut ialah Ahmad
bin Hanbal (Al-Khattabi 1932), Ishaq bin Rahtiyah
(Al-Kusaj 2002), al-Athram (Ibn al-Jawzi 2002)
dan lain-lain. Sebaliknya, sebahagian muhaddithin
menyelesaikan percanggahan tersebut dengan
mengaplikasikan manhaj al-jam ‘berdasarkan kaedah
memahami perbezaan berdasarkan maksud sesuatu
perkataan. Hal ini demikian kerana perkataan a/-
ihab pada hadith ‘Abdullah bin ‘Ukaym RA menurut
bahasa bermaksud kulit yang tidak disamak. Oleh yang
demikian, hadith tersebut melarang menggunakan
kulit yang belum disamak (a/-ihab) dan bukannya kulit
yang telah disamak. Oleh itu, apabila kulit tersebut
telah disamak, maka hilanglah nama al-ihab dan
kulit tersebut harus untuk digunakan. Pandangan ini
dikemukakan oleh Abt Dawud (2009), Ibn Qutaybah
(1999), Ibn al-Mundhir (1985), al-Tahaw1 (1978), Ibn
Shahin (1988), al-Khattabi (1932), Ibn Battal (2003),
Ibn ‘Abd al-Barr (2000), Ibn al-Salah (2011) dan
lain-lain. Berdasarkan penyelesaian manhaj al-jam ‘,
ia berjaya menghilangkan percanggahan yang berlaku
dan menjelaskan bahawa kedua-dua hadith tersebut
pada hakikatnya adalah tidak bercanggah.

Seterusnya, berdasarkan tertib manhaj penyelesaian
mukhtalif al-hadith, manhaj al-jam ‘ perlu diutamakan
bagi menyelesaikan percanggahan yang berlaku
tanpa meninggalkan salah satu hadith. Oleh yang
demikian, al-Marbawi sewajarnya mengemukakan
penyelesaian berdasarkan manhaj al-jam ‘ sekalipun
natijah kepada kedua-dua manhaj penyelesaian
tersebut adalah sama iaitu harus menggunakan kulit
bangkai haiwan yang telah disamak. Hal ini demikian
kerana mendahulukan manhaj al/-jam * berbanding
manhaj al-tarjth merupakan tertib yang ditetapkan
oleh muhaddithin.

MENGEMUKAKAN AL-TAWAQQUF DENGAN
TIDAK MENGEMUKAKAN PENYELESAIAN
TERHADAP PERCANGGAHAN ANTARA HADITH

Al-Marbawi dalam permasalahan tertentu didapati
tidak mengemukakan penyelesaian secara jelas
terhadap percanggahan antara hadith melalui manhaj
penyelesaian mukhtalif al-hadith seperti al-jam”,
al-naskh dan al-tarjih, sebaliknya beliau hanya
mengemukakan perselisihan pandangan ulama.
Dalam erti kata lain, beliau tidak memberikan apa-
apa komentar dan tidak mengemukakan pendiriannya
terhadap permasalahan tersebut. Berdasarkan
pendekatan ini, al-Marbawi mengaplikasikan a/-
tawaqquf terhadap percanggahan yang berlaku.

Antara contoh berkaitan hal ini ialah permasalahan
bacaan kuat atau perlahan ketika solat gerhana
matahari. Dalam permasalahan ini, al-Marbawi (1933)
mengemukakan dua hadith iaitu hadith Samurah bin
Jundab RA yang menjelaskan bahawa beliau tidak
mendengar bacaan Nabi Muhammad SAW. Justeru,
kenyataan tersebut difahami bahawa Baginda SAW
solat gerhana dengan bacaan senyap. Manakala hadith
‘Aishah RA menyatakan bahawa Nabi Muhammad
SAW menunaikan solat gerhana dengan bacaan yang
nyaring. Berdasarkan kedua-dua hadith tersebut,
berlaku percanggahan berkaitan kadar suara bacaan
ketika menunaikan solat gerhana matahari.

Bagi meleraikan percanggahan tersebut, al-
Marbawi (1933) menukilkan pandangan al-Tirmidhi
dan al-Nawaw1. Pandangan al-Tirmidht yang dipetik
olehnya menyatakan terdapat dua pandangan
iaitu bacaan solat secara senyap yang merupakan
pandangan al-Shafi‘t dan bacaan secara kuat yang
merupakan Malik bin Anas RA, Ahmad dan Ishagq.
Adapun nukilan kenyataan al-Nawawi, beliau
menjelaskan tiga pandangan. Pertama, bacaan nyaring
bagi solat gerhana bulan dan tidak dinyaringkan bagi
solat gerhana matahari. la merupakan pandangan
ashab al-Shafi ‘1, mazhab Malik, Abii Hanifah, mazhab
al-Layth bin Sa‘d dan jumhir al-fugaha’. Kedua,
bacaan nyaring bagi solat gerhana matahari dan bulan.
Ia merupakan pandangan Abii Yiisuf, Muhammad bin
Hasan, Ahmad dan Ishaq. Ketiga, tiada perbezaan
sama ada menyaringkan atau pun tidak nyaringkan
bacaan. [a merupakan pandangan Ibn Jarir al-Tabarf.
Setelah menukilkan pandangan al-Tirmidhi dan
al-Nawaw1, al-Marbawi tidak mengemukakan apa-
apa komentar terhadap perbezaan pandangan dan
tidak menyatakan pendiriannya dalam permasalahan
ini. Pendekatan yang hanya menukilkan beberapa

pandangan ulama berkaitan percanggahan antara
hadith tanpa mengemukakan penyelesaian yang
muktamad merupakan salah satu bentuk al-tawagquf
yang terdapat dalam Bahr al-Madhi.

PERBINCANGAN

Berdasarkan dapatan kajian berkaitan aplikasi al-
Marbawi dalam Bahr al-Madhi berkaitan tertib
manhaj penyelesaian percanggahan antara hadith
berdasarkan ilmu mukhtalif al-hadith, pengkaji
turut mendapati terdapat pelbagai pendekatan
yang diaplikasikan oleh al-Marbawi tatkala beliau
mengemukakan penyelesaian tersebut. Berdasarkan
analisis yang dilakukan, terdapat beberapa pendekatan
yang diaplikasikan oleh al-Marbawi sebagaimana
berikut:

MENGEMUKAKAN BEBERAPA PENYELESAIAN
BERDASARKAN MANHAJ MUKHTALIF AL-
HADITH

Apabila wujud percanggahan antara hadith dalam
permasalahan tertentu, al-Marbawi didapati sering
kali mengemukakan penyelesaian berdasarkan
beberapa manhaj seperti al-jam‘, al-naskh dan al-
tarjth. Antara permasalahan yang diaplikasikan
adalah berkaitan permasalahan berwuduk disebabkan
menyentuh kemaluan. Dalam permasalahan ini, al-
Marbawi (1933) mengemukakan dua hadith iaitu
hadith Busrah binti Safwan RA yang menjelaskan
bahawa menyentuh kemaluan membatalkan wuduk
dan hadith Talq bin ‘Al1 RA yang menjelaskan
bahawa menyentuh kemaluan tidak membatalkan
wuduk. Oleh yang demikian, percanggahan antara
dua hadith ini berkaitan hukum berwuduk disebabkan
oleh menyentuh kemaluan.

Bagi menyelesaikan percanggahan yang berlaku,
al-Marbawi (1933) mengemukakan beberapa manhayj
penyelesaian berdasarkan manhaj mukhtalif al-
hadith iaitu al-jam *, al-naskh dan al-tarjth. Menurut
penyelesaian al-jam°, hadith yang menetapkan
tidak batal wuduk disebabkan menyentuh kemaluan
difahami dengan maksud menyentuh secara berlapik.
Takwilan ini jelas kerana seseorang yang sedang solat
akan menyentuhnya secara berlapik. Penyelesaian
berdasarkan al-naskh pula, hadith Busrah binti
Safwan RA yang menetapkan menyentuh kemaluan
membatalkan wuduk diriwayatkan pada zaman akhir.
Hal ini demikian kerana Abli Hurayrah RA memeluk
Islam pada tahun berlakunya peperangan Khaybar
dan Busrah RA memeluk Islam ketika pembukaan

Makkah. Hal ini berbeza dengan hadith Talq bin
‘AlT RA yang menetapkan tidak batal menyentuh
kemaluan kerana beliau mendengar hadith tersebut
pada zaman awal Islam. Oleh itu, hadith Busrah binti
Safwan RA adalah nasikh kepada hadith Talq bin ‘Al
RA. Seterusnya penyelesaian berdasarkan al-tarjih,
hadith Busrah binti Safwan RA merupakan hadith
paling sahth dalam permasalahan ini disebabkan
terdapat banyak jalur periwayatannya sebagaimana
yang diakui oleh al-BukharT, al-Nasa’1 dan Yahya bin
Ma‘m. Demikian juga hadith Ummu Hababah RA
adalah hadith yang paling sakih menurut Ahmad dan
hadith Abt Hurayrah RA adalah paling sahih menurut
Ibn al-Sakan. Kesemua jalur tersebut menetapkan
bahawa menyentuh kemaluan membatalkan wuduk.
Hal ini bercanggah dengan hadith Talq bin ‘AlT RA,
bahkan Ahmad, ‘Ali dan Yahya bin Ma‘In menyatakan
tiada ulama yang berhujah dengan hadith tersebut.
Justeru, al-Marbawi didapati mengemukakan
penyelesaian bagi sesuatu permasalahan berdasarkan
beberapa manhaj penyelesaian yang menatijahkan
keputusan yang sama.

MENGKRITIK PENYELESAIAN YANG TIDAK
MENGIKUTI TERTIB MANHAJ PENYELESAIAN
MUKHTALIF AL-HADITH

Apabila al-Marbawi tidak bersetuju dengan
penyelesaian yang dikemukakan oleh sebahagian
ulama berdasarkan tertib manhaj penyelesaian,
beliau didapati mengkritik pandangan tersebut
dan mengemukakan penyelesaian berdasarkan
tertib manhaj. Hal ini secara tidak langsung
membetulkan kaedah penyelesaian yang tidak tepat
yang dikemukakan oleh sebahagian ulama. Antara
contoh berkaitan hal ini ialah hukum minum sambil
berdiri. Dalam permasalahan ini, al-Marbawi (1933)
mengemukakan tiga hadith, iaitu hadith Anas RA
yang menjelaskan larangan minum dan makan dalam
keadaan berdiri. Seterusnya hadith Ibn ‘Umar dan Ibn
‘Abbas RAH yang menjelaskan keharusan seseorang
minum dalam keadaan berdiri berdasarkan perbuatan
Rasulullah SAW dan para sahabat RAH.

Dalam hal ini, al-Marbawi (1933) mengaplikasikan
manhaj al-jam‘ berdasarkan kaedah memahami
larangan yang terdapat dalam hadith dengan
maksud makruh atau harus. Setelah mengemukakan
penyelesaian tersebut, al-Marbawi membantah
golongan yang mengaplikasikan al-naskh terhadap
permasalahan ini dengan menetapkan hadith Anas

RA sebagai ndasikh terhadap hadith Ibn ‘Umar dan Ibn
‘Abbas RAH. Oleh itu, aplikasi tersebut menatijahkan
hukum haram bagi seseorang yang minum dalam
keadaan berdiri. Bagi menguatkan lagi bantahan
terhadap dakwaan al-naskh, al-Marbawi menukilkan
pandangan al-Nawaw1 yang menegaskan bahawa
dakwaan al-naskh merupakan satu kesalahan yang
nyata kerana percanggahan antara hadith dapat
disatukan dan diharmonikan berdasarkan al/-jam °
sekalipun kedua-dua hadith tersebut diketahui
tarikh berlaku. Berdasarkan penyelesaian yang
dikemukakan, al-Marbawi jelas sekali berpegang
dengan tertib manhaj penyelesaian yang ditetapkan
oleh muhaddithin dan membantah penyelesaian yang
tidak mengikuti tertib tersebut.

MENGEMUKAKAN BANTAHAN TERHADAP
TAKWILAN YANG SALAH

Apabila terdapat takwilan terhadap pemahaman
hadith yang tidak selari dengan kehendak hadith
dalam menyelesaikan percanggahan antara hadith,
maka al-Marbawi (1993) mengemukakan bantahan
terhadap takwilan tersebut. Justeru tidak semua
takwilan yang dikemukakan oleh muhaddithin
dalam penyelesaian mukhtalif al-hadith diterima
oleh al-Marbawi, sebaliknya beliau meneliti takwilan
tersebut berdasarkan bukti dan hujah yang kukuh.
Antara contohnya ini ialah takwilan sebahagian ulama
berkaitan puasa sunat yang tidak diniatkan pada
malam hari. Berhubung permasalahan ini, al-Marbawi
mengemukakan hadith Hafsah RA yang menjelaskan
bahawa tidak sah puasa bagi seseorang yang tidak
berniat pada waktu malam dan hadith ‘Aishah
RA yang menunjukkan Rasulullah SAW berniat
puasa sunat pada waktu siang. Bagi menyelesaikan
percanggahan tersebut, al-Marbawi mengaplikasikan
manhaj al-jam ‘ berdasarkan perbezaan jenis puasa
iaitu kewajipan niat pada waktu malam adalah bagi
puasa fardu, sebaliknya keharusan niat pada waktu
siang sebelum gelincir matahari adalah bagi puasa
sunat.

Walau bagaimanapun, sebahagian ulama
mengaplikasikan al/-jam ‘ berdasarkan takwilan
maksud hadith. Mereka berpandangan bahawa
puasa sunat wajib diniatkan pada waktu malam
sebagaimana puasa fardu. Hal ini demikian kerana
mereka mentakwilkan pertanyaan Rasulullah SAW
kepada ‘Aishah RA berkaitan makanan yang ada di
rumah disebabkan berasa lemah dan tidak berupaya

untuk meneruskan puasa, sedangkan Baginda SAW
telah berniat puasa pada waktu malam dan berpuasa
sejak daripada awal pagi. Oleh kerana keadaan badan
yang lemah, Baginda SAW mahu berbuka puasa (Al-
Marbawi 1933).

Berdasarkan takwilan tersebut, al-Marbawi
(1933) secara tegas menyatakan bahawa takwilan
tersebut adalah takwil fasid dan kefahaman yang
jauh daripada realiti yang sebenar. Selain itu, al-
Marbawi menyatakan bahawa hadith ‘Aishah RA
menjadi dalil bagi jumhir ulama bahawa puasa sunat
harus diniatkan pada waktu siang hari dan sebelum
gelincir matahari. Bantahan yang dikemukakan
oleh al-Marbawi ini menunjukkan bahawa beliau
tidak hanya menerima segala takwilan ulama dalam
menyelesaikan percanggahan antara hadith, bahkan
beliau meneliti setiap takwilan yang dikemukakan
sama ada takwilan tersebut diterima atau ditolak.

MENILAI DAKWAAN AL-NASKH OLEH
MUHADDITHIN

Apabila terdapat dakwaan al-naskh pada salah satu
hadith yang bercanggah, al-Marbawi didapati tidak
terus menerima dakwaan tersebut melainkan terdapat
bukti dan hujah yang kukuh. Justeru, apabila terdapat
dakwaan al-naskh yang tidak jelas, al-Marbawi
menilai dakwaan tersebut dengan mengemukakan
beberapa pandangan muhaddithin. Antara contoh
dalam perkara ini ialah permasalahan berdiri apabila
nampak jenazah diusung. Bagi permasalahan ini,
al-Marbawi (1933) mengemukakan tiga hadith iaitu
hadith ‘Amir bin Rabi‘ah dan hadith Abdi Sa‘id al-
Khudrm RAH yang menyatakan suruhan berdiri dan
larangan duduk apabila nampak jenazah diusung
sehinggalah jenazah tersebut diletakkan atau pergi.
Sebaliknya hadith ‘Ali bin Ab1 Talib RA menjelaskan
bahawa Rasulullah SAW bangun, namun kemudian
Baginda SAW duduk dan tidak berdiri. Oleh yang
demikian, percanggahan antara dua hadith ini
berkaitan hukum berdiri apabila melihat jenazah
diusung.

Al-Marbawi (1933) menyelesaikan percanggahan
tersebut dengan menyatakan bahawa suruhan
berdiri adalah suruhan sunat dan bukannya wajib.
Berdasarkan penyelesaian tersebut, al-Marbawi
mengaplikasikan manhaj a/-jam ‘° berdasarkan
kaedah memahami percanggahan suruhan dengan
maksud sunat. Walaupun demikian, al-Marbawi
turut mengemukakan nukilan al-Tirmidhi berkaitan
pandangan al-Shafi‘T yang menetapkan hadith ‘Al1

bin Abi Talib RA adalah nasikh bagi hadith ‘Amir bin
Rabi‘ah dan hadith Abt Sa‘ld al-Khudri RAH. Oleh
yang demikian, arahan agar berdiri ketika melihat
jenazah diusung adalah mansikh. Berdasarkan
nukilan tersebut, al-Shafi ‘T mengaplikasikan al-naskh
dalam penyelesaian tersebut.

Setelah menukilkan pandangan tersebut, al-
Marbawi (1933) mengemukakan perbincangan khusus
berkaitan hukum tersebut iaitu: “Masalah: Berdiri
bagi jenazah apa hukumnya.” Melalui perbincangan
ini, beliau menukilkan pandangan al-Nawaw1 yang
menyatakan bahawa hukum berdiri terhadap jenazah
berdasarkan hadith sahik, namun para ulama berbeza
pandangan berkaitan dakwaan al-naskh. Oleh yang
demikian, dakwaan al-naskh adalah tidak sarih (jelas)
disebabkan tiada bukti yang menunjukkan ia mansiikh.
Tambahan lagi, al-Nawaw1 menegaskan hanya hadith
‘Al bin Ab1 Talib RA yang menyebut berkaitan duduk
dan dapat difahami sebagai perbuatan duduk yang
diharuskan.

Melalui penjelasan tersebut jelas bahawa al-
Marbawi tidak bersetuju dengan penyelesaian
berdasarkan manhaj al-naskh, sebaliknya
berpandangan bahawa penyelesaian berdasarkan
manhaj al-jam ‘ adalah penyelesaian yang terbaik dan
menepati tertib manhaj penyelesaian dalam mukhtalif
al-hadith. Oleh yang demikian, tidak semua dakwaan
al-naskh perlu diterima melainkan terdapat bukti
yang kukuh.

KESIMPULAN

Pematuhan terhadap disiplin ilmu mukhtalif al-
hadith yang menetapkan tertib manhaj penyelesaian
merupakan aspek yang sangat penting dalam
menyelesaikan percanggahan antara hadith. Hal ini
penting agar penyelesaian yang dicapai merupakan
penyelesaian yang terbaik dan salah satu usaha untuk
memahami kehendak Rasulullah SAW. Oleh yang
demikian, muhaddithin menetapkan tertib manhaj
penyelesaian dengan mendahulukan al-naskh al-
sarth, kemudian al-jam ‘, kemudian al-naskh ghayr al-
sarth, kemudian al-tarjih dan akhirnya al-tawaqquf.

Dalam konteks tertib manhaj penyelesaian
mukhtalif al-hadith yang diaplikasikan oleh al-
Marbawi dalam karyanya Bahr al-Madhi,
pada dasarnya adalah selaras dengan praktikal
para muhaddithin. Walaupun demikian, dalam
permasalahan terpencil, beliau turut didapati
tidak mematuhi tertib manhaj penyelesaian yang

ditetapkan. Antara contoh permasalahan berkaitan
hal ini ialah penggunaan kulit haiwan yang disamak.
Ini menunjukkan bahawa beliau juga mengambil
pendekatan yang tersendiri dalam mengaplikasikan
tertib penyelesaian mukhtalif al-hadith iaitu beliau
mengutamakan pertimbangan berdasarkan dalil
yang lebih kuat atau hadith yang lebih baik sanadnya
antara hadith yang bercanggah. Walaupun demikian,
ketidakpatuhan terhadap tertib manhaj tersebut
merupakan salah satu ijtihad al-Marbawi dalam
menyelesaikan percanggahan antara hadith. Justeru
penyelesaian tersebut merupakan ijtihad yang diterima
sekalipun tidak menepati tertib manhaj penyelesaian,
bahkan pandangan yang dikemukakan oleh al-
Marbawi selari dengan pandangan para ilmuan yang
lain . Selain itu, al-Marbawi juga didapati bersikap
kritis dalam mengaplikasikan manhaj penyelesaian
mukhtalif al-hadith. Hal ini dapat diperhatikan
apabila beliau menganalisis penyelesaian yang
dikemukakan oleh muhaddithin. Justeru, beliau
mengkritik penyelesaian yang tidak mematuhi tertib
manhaj penyelesaian mukhtalif al-hadith, takwilan
yang salah dan dakwaan al-naskh terhadap sesuatu
hadith. Dapatan ini menunjukkan bahawa al-Marbawi
mematuhi disiplin manhaj penyelesaian berdasarkan
ilmu mukhtalif al-hadith.

